
 INTRODuCIóN 

Xa son dez anos consecutivos os que o equipo de traballo que elaboramos a presente 
comunicación levamos empregando o contorno da Serra do Courel como lugar idóneo para que 
o alumnado poida ver in situ e poña en práctica os coñecementos previos adquiridos na aula.

Trátase, basicamente, dunha excursión de dous días que se fai en setembro-outubro na que 
tentamos desde o punto de vista de varias disciplinas (Bioloxía e Xeoloxía, Lingua e literatura 
galega, Tecnoloxía, Educación Física...) abordar tres aspectos da Serra do Caurel:

- A xeoloxía cárstica e endocárstica en relación coas rochas calcarias (recomendamos o 
seguinte enlace): http://centros.edu.xunta.es/contidos/premios/p2007/c1_cova/

- As ferrerías: o seu funcionamento, importancia e razón de ser.

- A Devesa da Rogueira e a súa interpretación. 

É precisamente esta última a que nos ocupa nesta comunicación que, ademais, imos 
complementar co visionado dun DVD de alta calidade sobre a mesma. 

A DEVESA DA ROGuEIRA E O SEu CONTORNO NATuRAL 

A Devesa da Rogueira é a fraga máis coñecida e de maior tamaño da Serra do Courel, así 
como unha das de máis renome de Galicia. Por parte, é un exemplo de transición entre clima 
mediterráneo e eurosiberiano. Está atravesada por un sendeiro que pode tornarse fisicamente 
esixente e que nos vai levar dende a Aula da Natureza ata as Fontes do Cervo e o Alto do Couto. 
A duración da ruta pode chegar ás catro horas facendo algunha parada.

A visita didáctica comeza na Aula da Natureza onde podemos ver unha maqueta da zona, o 
percorrido dos distintos itinerarios, así como paneis e elementos de interpretación sobre a flora, 
fauna e xea. O monitor que atende o centro imparte ao alumnado unha pequena charla sobre 
O Courel e o itinerario que se pode facer. Iniciada a ruta neste punto, facemos varias paradas 
nas que os nosos alumnos e alumnas, á parte de informarse nos paneis que hai ao longo do 

percorrido, traballan sobre as especies vexetais, anotando as súas características e tomando datos 
de campo sobre as variacións na súa distribución segundo a altitude, orientación ou litoloxía do 
terreo. Prestamos tamén especial atención aos terreos calcarios incidindo na súa importancia e 
singularidade.

O itinerario remata nas Fontes do Cervo onde ven a fonte ferruxinosa e a de augas cálcicas, 
o que nos sirve para facer unha degustación organoléptica e comparar os sabores dos distintos 
canos de auga así como introducir a importancia das ferrerías no Courel. De aquí dirixímonos 
cara ao alto do Couto onde nos espera o autobús.

A fauna, ao ser máis difícil de observar, fálase da súa importancia e, dado que facemos 
noite no cámping de Seoane, aproveitamos para dar un paseo nocturno á procura da anfibios, que 
normalmente se ven con facilidade.

Por último, traballamos os aspectos etnográficos así como a relación do home co contorno 
e a súa explotación sostible. 

UXÍO NOVONEYRA: O POETA DO COUREL 

Uxío Novoneyra deitou a súa ollada de pastor sobre o Courel e deixounos unha fotografía 
poética deste espazo natural único. Esa foto corresponde cun mundo rural aínda vivo para el 
pero a punto de sufrir unha transformación profunda. Naceu en Parada do Courel, no corazón 
da devesa ou, como el diría, no ollo do bosque. Por esta razón, e porque era un xenio da palabra, 
cos versos de Os eidos sentimos na cara o vento da Rodela, vemos como as falopiñas van 
cubrindo taros e valiñas, refrescámonos nas augas brancas da Rogueira ou bebemos na fontiña 
do Carabel. Na súa poesía, ecolóxica e telúrica, observamos paisaxes agrestes ou cultivadas, pero 
sempre en comuñón co ser humano, dotadas dun ritmo vital propio e arroladas pola harmonía 
cósmica. Os nomes dos lugares flúen sos polos seus versos cunha forza unicamente subliñada 
pola admiración. Seguimos o ciclo das estacións polo vestido do souto, vemos o sol alancar polo 
ucedo e enxergamos o lobo na soidade do couso ao tempo que canta o paxariño no mesmiño 
bicarelo do bico do brelo. Só alguén coma Uxío, escollido polo don da Palabra, estaba chamado 
a converter o Courel dos tesos cumes nun ámbito mítico e universal. 

O ASCENSO POLO SENDEIRO DA ROGUEIRA: COMO AFRONTALO FISICA-
MENTE 

O itinerario entre a aula de natureza de Moreda do Courel e as Fontes do Cervo-Alto do 
Couto ten un percorrido de máis de 3 km. e 800 m de desnivel, sendo o último tramo da ascensión 
particularmente dura, polo que convén ir debidamente preparados. Para iso cómprenos o seguinte 
material: unhas boas botas ás que xa esteamos afeitos; pantalón longo ou curto dependendo do 
tempo; roupa de chuvia se fose necesaria; unha pequena mochila acolchada onde levemos o 
estritamente preciso, co peso repartido, e as cousas debidamente colocadas segundo o uso que lle 
vaiamos a dar; comida que achegue enerxía e auga para beber. Por último, unha pequena caixa 
de urxencias para feridas leves, picaduras, etc.

Durante a subida a marcha debe iniciarse lentamente procurando que non se produzan 
cambios de ritmo acusados e sen perder de vista nin os que están por diante nin os que están por 
detrás. Hai que facer as paradas que sexan necesarias, pero curtas, aproveitando para sacar ou 
poñer prendas de abrigo segundo sexa preciso. A última parte -de máis pendente- convén facela 
en zigzag.

Se non estamos seguros da capacidade física do grupo, unha alternativa sería facer a visita 
ao revés: iniciala no Alto do Couto e rematala na Aula da Natureza de Moreda, pero hai que ter 
en conta que na baixada os xeonllos e os nocellos poden sufrir máis. 

A FERRERÍA DE SEOANE 

A Ferrería de Seoane foi construída no ano 1808 para transformar o ferro do monte 
Formigueiros. En 1918 foi comprada polo emigrante do Courel Ricardo Locay Páez, e en 1920 
foi transformada en serradoiro hidráulico, muíño e central eléctrica. 

Dado que o interior da ferrería non está aberto aos visitantes, a explicación do funcionamento 
da mesma faise dende o banzado, a 18 metros de altura sobre o nivel do río. Coa axuda dunha 
maqueta do interior da ferrería, o alumnado poden seguir todo o proceso de transformación do 
ferro. En primeiro lugar, a auga do banzado cae sobre unha gran pa que move dous foles de tres 
metros cada un, que se alternan para insuflar aire no forno, onde está o mineral de ferro xunto co 
carbón vexetal. No forno acádanse temperaturas superiores aos 1000 graos centígrados, podendo 
así reducir o ferro. Na metade posterior da ferrería, e movido tamén grazas á caída da auga, 
atopamos un martelo de 370 quilos que permitirá darlle forma ao ferro. Unha explicación sobre 
o muíño e unha observación dos restos da instalación eléctrica da central completan a visita. 

CONCLUSIÓN 

 Consideramos que a actividade ten un notable éxito entre o alumnado, facilita a toma de 
contacto cun contorno natural emblemático en Galicia e potencia as actitudes positivas cara ao 
medio natural galego. Asemade, refórzanse os coñecementos do medio e os lazos de amizade e 
compañeirismo entre o alumnado. 




